
THUHMAHRUAI

‘Khawvél Sunday School Ni’-in a kum 108-na hmél a
hmuh kumah Mizo Sunday School chuan thupui pawimawh
leh ngaihnawm tak tak kan zir leh dawn a, a [ABwmawm hle
mai. Kum 2017 Khawvél Sunday School Ni-ah hian kohhran
leh ram tana Sunday School hlutna leh pawimawhna hi
kohhranhovin i hre thar leh ang u.

Kum 2017 Khawvél Sunday School Ni-a naupang lam zir
atan MSSU Committee chuan ‘Adoniram Judson-a chanchin’
a thlang a. A ziaktu, Rev. Lalsangbera hi thusawi mi tak a nih
bakah ziak mi tak pawh a ni tel bawk a. Kan rawngbawltu
chhuanvawrte zinga miin missionary ropui chanchin a ziak hi
ainhmeh hle a ni. Ani hian ngaihnawm leh tawi kim tak siin a
hun takah a thupui ziah a rawn zo thei a, a hnénah lawm thu
kan sawi a ni.

Adoniram Judson-a hi missionary ropui an sawi réng
rénga hmaih ngai hauh loh tir khawpa missionary inpe leh
rawngbawltu ropui a ni a. Asia khawmualpuia Chanchin Tha
éng chhi hmasatu mi tlém té zinga mi a ni. A nun atang hian
‘Thih thlengin rinawmin lo awm rawh...” tih hi a takin a hmuh
theih a. A chanchin chhiartu leh zirtu zawng zawngten Pathian
ring tlattu Judson-a nun atang hian hlawkna ropui tak an chhar
thar theuh ka duhsak tak zet a ni.

Ao sty —

(REV. P.C. PACHHUNGA)
Executive Secretary i/c MSSU

www.mizoramsynod.org

NAUPANG SUNDAY SCHOOL PROGRAMME
CHAWHMA INKHAWM
Hruaitu : Asst. Superintendenti/c NPSS
Tantu chhiartir : Matthaia 28:18-20
Hla sak ho : KHB 517
Mi bawrhsawmte chuan
Chang sawi rual : Primary Department
Zaipawl : Beginner Department
Thilpék Iak khdwm leh hlan
Thupui sawi : Adoniram Judson-a chanchin
Then khatna
Thupui sawitu : Asst. Leader, Junior Department
Zaipawl : Senior Department
Hla sak ho : KHB 338
Lalpa ram lak tumin khawvélah
CHAWHNU INKHAWM
Hruaitu : Leader, Sacrament Department
Tantuchhiartir : 2Korinth 4:7-11
Hla sak ho : KHB 532
Khawvél sum tinréng leh lunghlu
Chang sawi rual : Junior Department
Thupui sawi : Adoniram Judson-a chanchin
Then hnihna
Thupui sawitu : Leader, Primary Department
Zaipawl : Intermediate & Sacrament Department
Hla sak ho : KHB 356

Lalpa Chanchin Tha

puangtute

(ThawhlG@wm hi Bial Treasurer kal tlangin
Synod Office-ah pék luh tar a ni)

ADONIRAM JUDSON-A (1788-1850)
THEN KHATNA

Vawiin Khawvél Sunday School Ni-a mi ropui chanchin
kan zir tdr chu Adoniram Judson-a a ni. A hming hi ziah dan
hrang hrang aawm a, a thenin Adoniram-a an ti a, thenkhatin
Judson-a an ti mai bawk. He zirlaiah pawh hian chutiang chuan
kan hmang tawn z&l mai dawn a ni.

A pianna leh an chhiingkua

Adoniram Judson-a hi America ram Massachusets Biala
Malden khuaah August 9, 1788 khan a lo piang a. A pa hi
Congregational Kohhrana Pastor, mi thiam tak Adoniram
Judson (Sr.) ani. A panénanhmingainanga, a hmingtawpah
hriat hran nan a pa chu Sr. tia dah belh a ni. An hming chu
inang mah se a fapa hming chu khawvélin a hre bel ta a zawk
a ni. A nu chu Abigail Brown-i a ni a, nu zaidam, che fel,
hawihhawm taka tawng thin, nungchang mawi tak a ni. A
unaute chu Abigail Brown Judson-i leh Elnathan Judson-ate
an ni. A pa hi Congregation Kohhran First Church of Malden-
ah te, Wenham, Braintree leh Plymouth khuaah te Pastor a
nih avangin an pém kual ve thin a ni.

A naupan lai chanchin

Judson-a hi naupang vannei tak a ni. A chhan chu Pathian
rawngbawltu nu leh pa karah a lo piang hi a vanneihna pakhat
chu a ni a. Chu bakah Malden atangin Wenham khuaah an
pém a, a naupan tét atangin danglam riauna a nei a,naupang
harh tak, thil hriat chian duh mi, fing deuh mai, thil hre thei
tak mai a ni. A nu leh pate zirtirna avangin Pathian tih mileh
Pathian thu ngaina tak a ni a, lehkhabu chhiar leh lehkha zir
te chu a nuam tih zawng tak a ni. Lehkha chhiar tlrin a nu leh

www.mizoramsynod.org

pate tirh luih a ngai lo va, a chhiar tam lutuk ang tih hlauvin
an infiampui thin. Pathian thu leh rawngbawlna lam chuanu
leh pate avangin a thisenin a than hnan phah hle a ni.

A pa chuan Judson-a chu amah ang bawka Pathian
rawngbawltu leh Pathian tana miropui tak nihtir a tumtlat a,
chutiang mi ni tQr chuan a enkawl uluk hle thin. A kal theih
hmain a kuta kai kalin a hriat thiam tawkin a pa chuan Pathian
thu a hrilh fo a. A nu leh pain a hriat tQrin Bible thu thenkhat
hi tlai tin ring deuh deuhin a bulah an chhiar thin. Judson-a
chu a pain a tét té atanga naupang danglam tak nia a hriat
avangin a hun laia school tha ber nia a hriatah a kaltir a, thil
chi hrang hrang hi hriat chian tumin a bei ngar ngar thin.

Kum thum mi lek a nih laiin a nu leh pate Bible chhiar
lai thu eng emaw zat chu en lovin a lo sawi chhuak thin. A nu
phei chuan, “Judson-a hian kum thum a nihin ziak leh chhiar
a thiam tawh,” a ti hial a ni. TGk khat an chhling inkhawmnaah
a pain a fapa kum thum mi chu Bible a chhiartir chhin a, a
fapa lah chuan rin loh deuhin bung khat lai chu a chhiar ta
mai a, a pa chuan mak a ti kher mai.

Kum 8/9 vél a nihin ‘Puzzle’ (hawrawp emaw thu emaw
rem dik) leh ‘Enigma’ (thil hriat thiam harsa tihdik) hi a tuipui
nasa hle thin. Judson-a chanchin sawitu thenkhat chuan
“Adoniram Judson-a Puzzle leh Enigma tih zinga a ropui ber
chu, missionary a nih hnua Grik tawng, Hebrai tawng leh Latin
tawng atang tea Burmese tawnga Bible tha tak a rem
chhuahsak thei hi a ni,” an ti hial a ni. Lehkha ziak a hmuh
theih chin chu a chhiar vek a ni ber mai.

Kum sawm a lo nih chuan Plymouth khuaa tawng zirna
(grammar) school-ah a pa chuan school pangngai ban
hnuah a luhtir a. An ramah chuan Plymouth hi grammar
zirnaah chuan tha bera ngaih a ni. Grik tawng leh Latin

www.mizoramsynod.org

tawngte a zir a, kum 12 a lo nih meuh chuan miten harsa
an tih ém ém Grik tawng pawh a thiam hle tawh a ni. Chu
bakah Captain Morton-a bulah lawng khalh dan (navigation)
a zir bawk. Hetianga lawng khalh lam a zir tel avang hian
lawng chawlhna hmuna mite hausakziate pawh a hmu tam
hle. Héng a thil zir te hi missionary a nih hnu chuan a lo
tangkaizia a hre chiang hle a ni.

Adoniram-a hian nih tum pawh a nei nasa hle. Khawvéla
thusawi thiam (orator) nih te, ram hruaitu (statesman) nih te,
hla phuah thiam (poet) nih te leh mi ropui eng emaw tak nih
ve te a chak hle thin. A lehkhabu chhiar thin atangin mi fak
hlawh nih te, mi hmingthang ni khawpa hlawhtlin te a duh hle
thin.

Judson-a hi naupang hrisél tak leh harh vang tak a ni
thin a; mahse, vanduaithlak takin kum 14 a nih laiin thih ngam
khawpin a na ta tlat mai a. A zirna pawh kum khat chhling chu
a chhunzawm theilo hial a ni. Mahse, lehkha thiam thei tak a
nih avangin eng emaw hnuah chuan tha takin a zir zo ve leh
ta mai a. Pastor chhlingkua atanga sei lian ni mah se, Judson-
a hi ama nunah a thlamuang lo a, piantharna tak tak neiin a
inhre lo. A natna chuan thui tak a inngaihtuahtir a, thi mai
dawnin ainhria a. Mi ropuite chanchin a chhiar tawhte kha a
ngaihtuah leh a, “Anni pawh kha an thi a, an tdwp a ni mai. Ka
pa angin Pastor ni ila, hlimna tluantling a ni zGwk ang,’ tiin a
ngaihtuah a.

Hetia a nat vak lai hian ‘Pathian kohna’ tih loh theih loh
khawpa chiangin a thinlungah he thu hialo thleng ta tlat mai
a. “Keini min pe lovin, keimahni min pe lovin, i hming chu
ropuina pe zdwk ang che,” tih thu hi. He thu hi a han hriat
meuh chuan chau taka khuma a mu lai chu a tho ta thut nghe
nghe a ni. A naupan tét laia nih a tum te kha ni thei tar chuan

www.mizoramsynod.org

thatna te, thianghlimna te leh sakhaw mi tak nih te a ngai hle
dawnin a hria a. Mihring nunah hian kawng chi hnih, a tha leh
thalo, nunna thlen thei leh thihna thlen thei, mi ropui nih leh
mi ropui lo nih te, hremhmun leh vanram te pawh hi awm
reng niin a ngaihtuah ta a. Chu kawng tha zawk chu zawha, a
pa anga Pathian rawngbawl chu tha berin a hria a ni. Mahse,
a pa anga a awm chuan a nih tum a lo suangtuah tawhte kha
chan vek dawna a inhriat avangin harsa a ti bawk si. Tichuan,
a lo dam leh ta a, a nat laia a rilrua awm thinte kha a lo reh
leh ta a, a nat laia kum khat zirna a bahlah tawhte pawh tha
takin a zir zo ve leh thei ta a ni.

College-ah a lGit ve ta

Judson-a pa chuan a fapatana college kalna tha ber tar
angaihtuah a. Yale te, New Haven te, Harvard leh Cambridge
te aiin Rhode Island College, Providence-a kaltir a thlang ta
a. Kum 1804-ah Judson-a chu Providence College-ah chuan a
[0t ve ta a. A college kalnaah chuan a thawmhnaw hak ngai
man tldwm hlir a ha thin a; mahse, a thawmhnaw te chu a fai
reng thin. An college-ah hian a thiam thei ber a nih avangin a
thiante leh an hotute mit la khawpin a awm a ni. A tawpah
phei chuan an college-a a thiam ber a ni ta hial a. An college
hming pawh Brown University tia thlak a lo ni ta.

Chutih rualin college-a a thian kawmngeih tak tak mi
hrang hrangte a kawp atangin a naupan laia a rilru put
hmangte chu a lo inthlak ta tlat mai. Pathian tana inpék
aiin khawvél mi lian leh mi ngaihsan nih a chak ta tlat mai
a. A thian kawmngeih tak E-a (I-a tia lam t{r, a hming pum
chuJacob Eames-a, Belfast khaw mi a ni) chu Pathian awm
ring lo, sakhua leh rinna pawh tll ti lo a ni a. A tirah chuan
Judson-a hian French mi fing, Pathian awm ring lo Voltaire-
a leh a thu zirtirte a ngaisang ngai lo va. Mahse, a thianpa
E-a chuan a nun a hneh hle a niang, Pastor fapa kha Pathian

www.mizoramsynod.org



http://www.mizoramsynod.org

ADONIRAM JUDSON-A 10

awm ring lovah ainlet a, a nun chu a danglam zo ta. Mahse,
a nu leh pate kiangah chuan a nun chhlngril chu tilang
lovin a thup rih a ni.

Hetia a college thianpa fuh lo tak E-a nén an inkawm
tak zél atang hian thih hnu piah lam awm pawh a ring lo ta
hial a. A nih tum te pawh a danglam zo ta! Dan hre mi (Lawyer),
lemchan bu lam (Plays) ziaktu nih te chu a chak zawng a lo ni
ta. College lam atanga in lama a lo haw chuan a nu leh pate
tawngtai anga ni tin tawngtai te, ni tin Bible chhiar te, Pathian
be tdra Biak Ina inkhawm te leh Pathian tana thawhlawm
thawh te a ngai reng si a. Chlngte chu rilrua pawm si lovin an
chhiingkaw awm dan chu a nu leh pate zah avang maiin a
derin a ti ve mai mai a ni. Thian dik lo kawm ngeih chu
Adoniram Judson-a tan chuan a pawi hle mai. Mahse, tluang
takin college chu a zir zo ve ta a ni.

Plymouth khuaah school a hawng

College a zir zawh hnua kum 19 a lo nih chuan hnaeng
emaw ber thawh ve a duh ta a. Ruahmanna tha tak pawh nei
chuang lovin an khua Plymouth-ah chuan school a din ve tawp
mai a, a hmingah ‘Plymouth Independent Academy’ a vuah a.
He school hi kum khat bdk a enkawl! zui ta lo. Hmeichhia,
nulate tana tawng zirna a ni a. Headmaster ni chungin Text
Book tha tak pahnih a ziak hman a, chlingte chu - ‘Elements
of English Grammar’ leh ‘The Young Lady’s Arithmetic’ bute a
ni. Hun rei lo te chhlinga a thiltih hlu tak hian amah pawh a
tilawm hle a ni. A lehkhabu hnuhnung zawk a ziah zawh hnu
chuan an in chhuahsana New York lama zin chhuah a tum ta
a. Kum 20 a tlin champha, August 9, 1808-ah chuan a school
din pawh chu a titawp zui ta bawk. Tichuan, Brown University-
ah zirna sang zawk a chhunzawm leh ta a ni.

Tum nei lovin a zin

Adoniram Judson-a chunga a pa beiseina chu a la
pangngaireng tho a. Tum khat chu an chhlingkuaa zanriah an
kil ho laiin a pa chuan, “I bei nasa a, i ti tha hle mai. Thil dang
chawlhsanrih la, Pastor hna zira i luh hmain thil chinchang te
hriat zau nan zin chhuak vél rih la i tédn a tha ang,”a ti a.
Judson-a chuan a rilru leh a pa rilru awm dan inan tawh loh
nasatzia chu hreh hle mah se, a pa bulah chuan a sawi chhuak
ta vek mai a. An fapa ngei mai Pathian ring lo a ni ta tih an
hriat chuan a nu leh pate rilru chu a na ngei mai. A nu phei
chu a tap chhuak hial a ni. A fapa tan nasa takin tap chungin
atawngtai thin a. Judson-a pawhin a chhingte nén aninhmuh
dan a hrang ta ha leh an rilru a tina chuan a nun pawh a
tihrehawm hle mai. Hetiang avang hian khawvel thil hmu zau
ve tdra zin khawthawn a duh a, a sakawr chunga chuangin
khawthlang lam panin tum mumal nei lovin a zin chhuak ta a.
Hlim taka zin chhuak ni mah se, a rilru chhingrilah chuan a
hlim thei lo. New York khawpuiah lemchang pawl te a zui a.
Boston khua te, Worcester leh Sheffield khuate a fang kual
vél a. Sheffield-ah hian a pa unau,Pastor hnathawk Ephraim-
a a awm a, chutah chuan a sakawr pawh a hnutchhiah a, zan
ariak a. A pa hia awm loh lai a nih avangin a aiawhtu Pastor
naupang deuh a lo awm a. Chu Pastor chuan Lal Isua
rawngbawl nuam a tihzia a sawite chu Judson-a chuan a
ngaithla a, a ngaihtuah vang vang mai a.

A tOkah chuan a sakawra chuangin tum nei vak lovin a
chhuak leh a, lui kam khaw pakhatah a va It a, hotel lian vak
lovah chuan zan riah a dil a, hotel neitu chuan in chunglam a
panpui a, pindan a kawhhmuh a. “Hei chauh hi pindan ruak
ka nei, lehlamah sGwn damlo a awm a, a rék a rék mai a,
pawi i ti lo mai a ni ang chu,” a ti a. Judson-a chuan, “Pawi ti
lo ve, a khawngaihthldk a nih chu,” tiin a riak ve ta a. Chu
damlo na tuar rim thawm avang chuan a muhil hlei thei lo.

www.mizoramsynod.org

Pindan lehlama damlo rim leh mi dang vei sek vanga
muhil thei lo mai chu a ni lo va. A thinlungah ngaihtuahna
tam tak leh zawhna chi hrang hrang alo lGt zut zut mai a. ‘Chu
damlo chu a thi maiang em? Thitlrin ainpeih angem? Thi ta
se a thih hnuah engtin nge a thlarau a awm zél ang’ tih te a
ngaihtuah a. Amah ngei pawh a zin vahna lamah thi thei a ni
tih a ngaihtuah chhuak a, a hma lam hun a hriat bik loh chu
tuin nge hria ang tih ngaihtuahna chuan a tibuai hle mai. He
a thil ngaihtuahte hi a thianpa E-a khan hre ve se, eng nge a
ngaih dan ni ang aw, tih te a ngaihtuah a ni.

A tGkah chuan pindan lehlama damlo chu Brown
University-a mi a nih thu leh zing lamah a thih tak thu an han
hrilh chuan a phu zawk a. An University-a a thianpa, a kawm
ngeih ber E-a kha a lo nireng mai a. Pawi tiin aindawm kun a,
a thianpa chu Kristiante hmusittu, piangthar lo, Pathian awm
pawh ring lo a ni si a, a lainat hle a ni. Ama thianpa ber E-a
ngei kha a pindan bula thi chu a lo ni tih a hriatin mak a ti a,
sawi ngaihna pawh a hre lo. A thih hnua a thianpa kalna tiira
ngaihtuahin a thim hlein a hria a. A nu leh paten Pathian thu
an lo zirtir thin te, mittui tla chunga an tawngtaisak thin te
chu a ngaihtuah chhuak uar uar a. Darkar eng emaw zat chu
in lama haw tumna pawh a nei lo. Arilru pik mup chung chuan,
“A bo ta, ka chén ta, ka thian a nihna a tdwp ta! Ka hma lam
tdr pawh ka chén ta!” a ti vawng vawng mai a ni.

A haninngaihtuah nawn leh a, a pain a biak thin Pathian
kha a hre chiang tawh thin a. “Hmun tina awm Pathian, engkim
hretu Pathian, thiltithei Pathian kha a ni si a. Chu Pathian chuan
ka chunga thil lo thleng leh ka thianpa chunga thil lo thleng
chu a hre sa vek ang. He Pathian hi a awm tak tak a nih chuan
hetianga ka awm chhan hi eng emaw tak chu a awm ngei
ngei ang. Thil zir chhuah tir ka nei ngei ngei ang,” tiin a
ngaihtuah ta a. Hetianga hun hrehawm a tawh lai tak hian a

naupan tét laia Pathian thua a nu leh paten an enkawlna rah
kha a lo lang chiang hle mai. An chhlingkaw tawngtaina te
kha a thlawn lo a ni. Amah ngei pawhin Pathian ngaihsak
chunga nun pawimawhzia a hre chhuak nasa hle a, pianthar
duhna rilru a put phah ta a ni.

Chumi hnu September 22, 1808-ah ahaw taa. Anuleh
pate hnénah hotel-a a thil tawn chanchin te chu a sawi chhuak
a, anni pawhin an khawngaih hle. Inah chuan Bible a chhiar
tluk tluk a, University-a hna a thawhte chu bansan daih a duh
hial a ni. A thianpa thihna chuan ama thlarau boral ve hlauhna
a siamsak nasa hle bawk.

Pathian thu a zir

Hun eng emaw chen rilru mumal vak lova a awm lai
chuan a pa thiante mi pahnih Dr. Stuart-a leh Dr. E.D. Griffin-
a te an lo léng a. Chu mite chu Pathian thu zirna Andover
Theological Seminary-a zirtirtu (Professor) an ni. Chling a pa
thiante chuan Judson-a rilru awm dén an hriat chuan an hnéna
kal tlrin an sdwm ta a. Ni rei vak lo hnu, October 12, 1808-ah
chuan Andover Theological Seminary-ah chuan Special
Student-in a lGt ve ta a ni.

Adoniram-a tan chuan Andover Theological Seminary
awmna khaw te tak té hi a hlu hle mai. Boston khawpui atanga
hla lo té, fianrial tak leh sakhaw rawngbawltute awm khawmna
hmun a ni a. Chanchinbu leh ddka lehkhathawn pawh a thleng
khat thei hle thin. He khua hian Pathianni an serh tha hle mai
a, an hnathawh te chu Inrinni tlaiah an chawlhsan vek thin.
Mipui kal vél réng réng chu inkhawm tlra kal an ni z&él mai.
Thawm ri an hriat theih awm chhun pawh Biak In dar vuak ri
leh Biak Ina zai ri te a ni mai. An lehkhabu chhiar t(r dang
awm chhun chu Bible leh Thu inchhang bu té (Catechism) a
ni mai. A nun dan mak leh helna chhiim zingin a khuh zawr

hnép tawh chu he Andover khaw boruak hian nasa takin a
thlakthleng ta. TGnah chuan Pathian mi, nun danglam tak nei
alonitaanil

Judson-a nun chu a lo thlamuang ta a. TGnah chuan
Pathian thu zirna lamah a insawr bing thei ta a. A chang
changin an chhingkaw awmna khua Plymouth-ah a va haw
thin a. A nu leh pa leh a nau Abby-a te chu amah avangin
hlimna sawi thiam loh khawpin an hlim ta a ni. Pathian awm
pawh ring lo (atheist) hial tawh kha mithar alo nita a. Brown
University-a a zir laia nih a tum leh a lo suangtuah thin zawng
zawngte kha a bansan fai ta vek a. A hma lam hun lo la awm
tr zawng zawng chu a tha thei ang bera Pathian tihlawm nan
hman a tum ta zawk a ni.

Pathian kohna a dawng

Adoniram-an Pathian thu a zir atanga thla thumnaah
chuan a nun tibuaitu lehkhabu pakhat ‘Star at the East’ (Chhak
lam Arsi) a chhiar fuh tlat mai a. He lehkhabu hi East India
Company-a Chaplain (Pastor) Dr. Claudius Buchanan-a ziah a
ni. India leh khawchhak lam miten ‘Chanchin Tha éng’ an
mamawhzia tar lanna bu a ni. He lehkhabuah hian Buchanan-
a chuan India rama Chanchin Tha hril tra William Carey-a a
kal thu te, Serampore hmuna Mission Centre a din dan te, AD
1800-ah Bengali tawnga Chanchin Tha Matthaia ziak a lehlin
thu te a ziak a. Héng bakah hian German ram atanga
Missionary Schwartz-a chuan kum 50 dawn lai mai India mi
ringlomite hnéna Chanchin Tha a hril thu te a hre bawk a, a
rilru a hneh hle mai. Robert Morrison-an China rama
missionary hna a thawh laia China tawnga Bible a lehlinsak
thu a hriat phei chuan a nun a hneh lehzual a ni.

Adoniram-a chuan ‘India leh khawchhak ram dangah
America ram atanga missionary inpe engati nge an awm loh?

Kei ngei pawhin engati nge ka lo ngaihtuah ve ngai loh?
Missionary Society pawh engati nge America ramah a la awm
ve loh’ tih te a ngaihtuah a. Khawchhak lam ram hlaah
America mi ngei missionary-a tirh chhuah an la ni ve lo chu
mak a ti a. Amah ngei chu hmun hla tak, mite la tlawh pawh
lohna hmuna ‘Chanchin Tha hriltu hmasa ber’ nih tdlin ainhre
ta tlat maia. Hetiang rilru pua a awm mék lai hian a thinlungah
Pathian thu langsar tak pahnih aloawm a. Jeremia 22:29 thu,
“Aw leilung, leilung, leilung, Lalpa thu hi ngaithla rawh,” tih
leh Matthaia 28:19 thu, “Chutichuan kal ula, hnam tina mi
zirtirah te siam ula, Pa leh Fapa leh Thlarau Thianghlim
hmingah chuan baptis ula,” tih thute hi. H&ng bakah hian a
pa thlarau lam nun lo kaihruai thintu, Hopkins-a thusawi,
“Kristianna hi khawvél ram tinah a darh chhuak ang,” tih te
chu a rilruah a lian hle mai.

Missionary rilru a put mék tialh zual tarin lehkhabu
pakhat Burma rama India aiawha Governor General ni tawh
Michael Symes-a ziah, “An account of Embassy to the
kingdom of Ava” chu a chhiar fuh hlauh mai a. He lehkhabuah
hian Burma ram leh an khawpui Ava dinhmun te, an hnam
nun dan leh an sakhaw biak dan chipchiar te a lang chiang
hle a. He lehkhabu a chhiar atang phei hi chuan Judson-a
rilruah Burma ram kal tGlna ringawt a awm tawh a, chu chuan
a nun a fan zo vek a ni ber mai. Class pawh a kal thei lo va,
chaw pawh a ei thei lo va, a thiante room-ah a Iéng kual a.
Mahse, Pathian thu zirna college-a zirlai a la ni si a, chuti
maia kal theih a ni rih silo. A zirlai chu theihtawpin a zir ta zél
phawt mai a. Kum 1809-a Final Year a zir laiin, February thla
khaw vawh zual lai takin, Pathian kohna chiang tak a hre ta.
An college-a hall pakhat ‘Phillips Hall’ bul hnaiah ni tlak dawna
thing buk hlim véla tawngtai tlira a kal lai takin, “Khawvél
zawng zawngah kal ula, thil siam zawng zawng hnénah chuan
Chanchin Tha hi hril rawh u,” tih thu Lal Isua sawi kha a rilruah

www.mizoramsynod.org



http://www.mizoramsynod.org

ADONIRAM JUDSON-A 16

aritatluktluka. Atdwpah chuan a nun zawng zawng Lal Isua
tan a hlan ta a, missionary ni tdrin a rilru a siam nghet ta a ni.
Amah ngeiin heti hian a sawi a, “Thutlikna vawr tdwp ka siam
fel ta, ka kawngah hian harsatna nasa lo thleng pawh ni se,
engkimah he Lal Isua thu min pék ropui hi ka zGdwm ang.”
Heta tang hian thih thlenga a hna tlr chu Chanchin Tha hril hi
a ni tih hi a ringhlel leh tawh ngai lo.

Missionary tiira tirh chhuah a ni

Adoniram Judson-a chu Andover Theological Seminary
atanga an chawlh laiin a pate hnénah a hawng a. A pa
chuan, ‘Professor Dr. Griffin-a khédn i zir zawhah Boston
Kohhrana amah puitu atdn (assistant pastor) a beisei che a
nia,” a ti a. A nu leh a unaute pawhin chu chu tha an lo
tihpui @m ém mai a. Boston khawpui lian taka Pastor la ni
mai thei tlra an ngaih avangin an lawm ém ém a. Duh ngei
ngei tlrah an ngai a ni. Mahse, Judson-a chu khawchhak
lam, India leh Burma rama Chanchin Tha hril tGlnain a luah
khah vek tawh avangin a insum zo ta lo va. “Boston-ah ka
awm lo vang, hla zdwka kal tiira kohna ka hmu a ni, ka kal
ngei tdr a ni,” a ti ta tlut mai a. Chu thu chuan a nu leh a
naute chu a titap zawih zawih mai a ni.

Andover College-a a thian te Samuel Nott-a, Samuel
Newell-a leh Gordon Hall-a te pawhin missionary-a kal ve an
duh a. Missionary Society-ah dilna an theh |Gt taa. Kum 1811
khan American Board of Commissioners for Foreign Mission
(Baptist Mission Society an ni) chuan an paliin missionary
tlrin athlang ta a. Bradford khaw upa John Hasselttine-a fanu
Ann Haselttine-i (Nancy tia koh) nén 5.2.1812 (Ningani)-ah
Pastor P.Allan-a kutah aninneia. A tGk February 6, 1812 zing
dar 11-ah Tabernacle Biak Inah Judson-a leh a thiante pathum
chu nemnghehna (ordination) leh missionary ni tlra tirh
chhuahna hun ropui tak an hmang zui ta bawk a ni.

Tichuan February 19, 1812-ah chuan an pianna ram
America ram chu chhuahsanin, ram hla tak, an la hmuh ngai
lohnaah Krista avanga hrehawm tuar tlrin Caravan lawngin
an chhuak ta a. He lawngah hian nupa tuak hnih Judson-a te
nupa leh Samuel Kewell-a te nupa an chuang a, an nupuite ve
ve hian lawng an rui a, an zin kawng hi thui an ti hle a ni. A
hnu deuhah lawng dang ‘Harmony’-ah an thian dangte, Gordon
Hall-a leh Samuel Nott-a, Luther Rice-a te an chuang ve thung.
Caravan lawnga an chuan mék lai hian Adoniram-a hian Grik
Bible Thuthlung Thar chu sap tawnga lehlin hna a thawk tan
mawlh mawlh reng bawk a ni.

Judson-a India ramah

Thla li chuang zet buaina leh harsatna tam tak an tawh
hnuah Calcutta lawng chawlhna an thleng ta hlawl mai a. An
thianteho chuanna ‘Harmony’ lawng pawh rei vak lovah a lo
thleng ve ta bawk a. Hlim takin Baptist misionary lo awm tawh
sate nén an inhmu a. India rama missionary hmingthang
William Carey-a pawhin a rawn tlawh a; a thawhna hmun
Serampore College lamah a hruai phei nghe nghe a ni. William
Carey-a bula an awm lai hian Carey-an a fapa Felix Carey-a,
Burma rama kum li lai lo awm tawh chu mission hnaa a
beidawn avanga a hna a bansan mai tlr thu te a lo hrilh a.
Tin, hetia a cham chhlng hian thil hrang hrang avangin America
rama Congregation Kohhran, anmahni tirtu Mission Board
néna aninzawmna tihtawp a tlil ta a. America Baptist Mission
Society te chuan an chawm zui ta zawk a. Judson-a te chuan
sawrkarah India rama Hindu-ho zinga Chanchin Tha hril phalna
an dil a, beiseina sang tak nén a rem hun tlr hlim takin an
nghak a. Mahse, East India Campany hotuten India ramah
Chanchin Tha hril an phalsak ta lo a ni.

Thla hnih chuang awrh chauh an la awm tihin sawrkar
thupék khauh tak mai, “India ramah Kristian missionary-te

awm phal a ni lo. In chuanna lawngah haw leh tdr a ni,” tih
thu an hria a, a beidawnthlak hle mai. An chhuahsan tawh
America rama haw leh ngawt chu Pathian hruai tum dan a nih
an ring bawk si lo. India ram hmun danga vah véla
rawngbawlna tlr zawn chawp te pawh an dil thin. Mahse,
awm zui zél tara an dilna réng réng phalsak an ni si lo.
Chutianga awm reng ai chuan Mauritius rama kal an tum ta
zawk a. Mauritius lam kal tr lawng an chang a, an hmu lawk
thei bawk si lo. Ni eng emaw zat an nghah hnu chuan Mauritius
lama kal tdr lawng ‘Creole’ an tih chu a awm ta hlauh mai a.
Mahse, chu lawnga kal phalna an dil pawh chuan sawrkar
thuneituten an phalsak ta chuang lo a ni.

Mahse, missionary tdra inpe tawh, beidawng ve mai
duh lo Judson-a te thianho chuan lawng captain hnénah
passport nei lova kal an dil ta tawp mai a. Captain chuan,
“Lawng chu a awm aldwm, in duh leh chuang ula; mahse, a
mawh ka phur lo vang,” a ti a. Tichuan, an bungraw neihte
nén lawngah chuan an |0t ta a. Zaléna inngaiin an kal ta a.
Reivak lo hnuah sawrkar mi tirhin an lawng chu a rawn pan a,
thu tha rawn hrilh tdra an beisei laiin chu lawnga an kal chu
phal a nih ve loh thu a lo ni zawk si. Lawng captain chuan
vaukam khualb(kah a hnutchhiah a, a kalsan ta a. Chutia
beidawng leh hrehawm taka an awm lai chuan Judson-a
hnénah lehkha a lo thleng a, Creole lawnga kal phalna a lo ni
ta thung a. Ldwm takin anmahni ni thum lai kalsan tawhtu
Creole lawng chu bungraw phur chi lawng téin an 0m a,
vanneihthlak takin lawng chawlhna hnuhnung bera an lo chawl
lai chu an va nangching ta a. Rei tak, harsatna sawi sén loh
an paltlang hnuin Mauritius chu an thleng ta hlawl mai a ni.

Mauritius atangin Burma ramah an kal

Mauritius hi Isle of France, France thliarkar tia sawi a ni
thin. He hmunah hian missionary |0t an la awm ngai lo va. An

ram hotute hnénah chuan American missionary lo lGtte chu lo
en chik hle tGra hrilhtu an awm a. An tan a ralmuang lo hle tih
an hriatin Chanchin Tha hrilhna hmun remchang ni lovin an
hria a. An thiante kha a then an thi a, a then an kir leh a, a
then Ceylon (tlna Sri Lanka)-ah an kal bawk avangin tlnah
chuan an nupa chauh an ni ta. Ram danga kalna tlr zawnga
thla hnih vél ralti taka an nghah leh hnuah Burma lama kal
tdr lawng ‘Georgiana’ an tih chu an hmu ta hlauh mai a.
Tuifawn leh thlipui nasa tak leh hringei hlauhawm takte
awmna paltlangin an chuanna lawng hlui tak ‘Georgiana’
chuan Burma ram Rangoon chu ni 13.7.1813 khan a hruai
thleng ta. America ram an chhuahsan atanga kum khat leh
thla li chuang zin kawng ralti leh hrehawm, sal anga man te,
hnawh chhuah leh vakvai an nihna te chu a lo tawp ta a ni.



http://www.mizoramsynod.org

ADONIRAM JUDSON-A 20

THEN HNIHNA

Myanmar (Burma) rama a rawngbawlna

Burma ram hiram tha tak, ram leilung hausa tak ni mah
se Kristian sawi tGr an awm vak ngai lo va. A mi chéng tam
ber chu Buddhist an ni a, Buddhist Temple bak chu Kristiante
Biak In hmuh tGr a awm lo. An sakhaw zirtirna anga Buddha
hniakhnung zuia dan zawm kim chu tu mahin an beisei phak
lo tih hriain Judson-a chuan Chanchin Tha hrilh theih hlan a
nghakhlel hle a ni.

Rangoon-a an luh hian khaw hungna pawn lamah
William Carey-a fapa, Felix Carey-an Mission in lian pui mai,
mawi danglam tak, pindan zau tak leh huan nuam tak mai nei
a lo sakah chuan an |(t ta a. Felix Carey-a hian Burma ram
khawpui Ava-ah Mission rawngbawlna neih tuma a va awm
bo lai a ni a. Mission in a sak hi a la zo chiah lo va, a awmna
hmun hi rannung a tamin a hrisél lo hle mai a. Rlkru leh mi
sual lakah a him tawk lo hle mai bawk a. Mahse, inbenbelna
remchang awm chhun a ni si a, chei tha mawlh mawlh chungin
an luah a ngai ta rih a ni. Ava-ah hian Felix-a chu sawrkarin
hna tha tak an pe nghe nghe a. Mahse, eng mah ti mumal
lovin India ramah a hawsan leh ta thut si a. Judson-a te nupa
kutah a in sak leh enkawl hna zawng zawng chu a hlan zui ta
nghe nghe a ni. Judson-a te nupa hi Felix Carey-a chungah an
innghah tehlul nén, tGnah chuan mihring lama rinchhan tar
dang an nei ta lo. Pathian chauh rinchhanin huaisen takin an
kawng t(r chu an dap chawp a ngai ta a ni. Rangoon (Yangoon)
an thlen tirh hian an nupain harsatna chi hrang hrang - tawng
thiam loh te, sik leh sa inthlak vanga natna te an tawk thin.
Mahse, rilru hnual nan hmang lovin an hmabak tih tdrah an
rilru an pe zui zé&l thin.

An rawngbawlna tlira pawimawh hmasa ber nia an ngaih
chu a ram mite tawng zir a ni. Tawng zirtirtu atan U Oungmen-
a an ruai a. Tawng eng mah inhre tawn lo ve ve han inzirtir
chu a sawt lo thin hle. Zaizir leh thil an hriat duh khawih pah
chawp zélin - chaw, thing, thlai, dawhkan tih te an zir chawp
zél a. Ni tin darkar sawm pahnih an zir thin. Taima taka Burma
tawng an zir hnu chuan an lo thiam ta hle mai a. A sawia sawi
an thiam hnuah a chhiar leh ziah lam an zir leh a. Ngawrh
taka an zir avangin an thiam leh ta thuai a. Hetih lai hian,
Judson-a nupui Nancy-i chuan an ram hotu lian leh khawpui
mi hmélhriat neih tumin a lo bei ve char char a. Khawtual
mite nun dan mil zela nun an tum avangin minaran zingah an
awm tam hle a ni. Burma rama kum hnih an awm hnu chuan
Nancy-i chuan fapa duhawm tak a hring ta a, a hming chu
Roger William Judson a ni. An nun dan hrehawm tak kara
tihlimtu naute an neih tak avangin an hlim ém ém a. Mahse,
thla riat milek a nih laiin naute duhawm Roger Judson-a chu
a thi ta mai a. Chutiang vanduaina chu tawk mah se, he
missionary nupa hian rilru hnual nan hmang mai lovin, an
vanduaina chu Pathian hnaih lehzual nan an hmanga. An hma
lakna lamah chuan darkar tam zawk ni tin rim takin an thawk
ta zawk a. Chu mai bakah Rangoon Viceroy te nupa nén an
inthian thatna kawng a lo inhawn phah ta a. Hemi avang hian
mi sual laka vén himna an hmuh phah ta bawk. An lusinna
chu an chunga thil tha a lo thlenna hmanrua a ni ta a ni.

Judson-a chuan rim taka an tawng a zirna lamah mit na
leh lu na hrehawm tak a nei a. Buaipui ngai khawpin alo awm
ta a. A dam thei ta réng réng lo mai a. Chutih laiin America
atangin missionary thar Mr. Hough-a (Pu Hof-a) te nupa anlo
thleng ve ta. Mr. Hough-a hi khawl chhut thiam tak mai a ni a.
Calcutta lama Judson-a thianten lehkha chhutna khawl an
rawn thawn nghal bawk a. He khawl hmang hian Judson-a
lehkhabu ziah tum te an chhu thei dawn ta a. Anni nupa lo

thleng hi Judson-a tan a laBwmawm ém ém a, a natna pawh a
lo dam leh ta bawk a.

Tawng an thiam tawh avangin Judson-a chuan Burma
tawngin Kristian Sakhaw thlirna bu te, Thu Inchhang bu te,
Tawng Zirna (Grammar) bu te, Gospel Tract te a ziak a, a
thianpa chuan khawlin a lo chhu zé&l a. Chanchin Tha Matthaia
ziak pawh a letling a, Burmese-te tan an tawng ngeia Bible
pum pui lehlinsaka chhutsak chu a tum ber a ni. Hemi
tihlawhtling tdr hian hna dang thawk chungin a bei ngawrh
hle a ni. An lehkhabu chhuahte chu mitam takin an lo chhiar
a, Isua chanchin hretu an lo awm ta tih an hriat chuan alawm
hle a ni. Tawng a thiam chian hnu chuan mipui hmaah thu
sawiin rawng a bawl tak tak thei tan ta a. A ram mite tana
tangkai tak tar English-Burmese Dictionary pawh a buatsaih
tan ta bawk.

England leh Burma an indo dawn tih thu an sawi avangin
ram boruak a ralmuang lo hle a. Pu Hough-a te nupa chu
America-ah an haw ta a. Rei vak lo hnuah missionary dang
Mr. Coleman-a te nupa leh Mr. Weelock-a te nupa an rawn
thleng ve thung a. Mission inah chuan chép takin chhlngkaw
pathum an chéngta a ni. An chénna inah chuan tlawhtu inléng
an nei ve ta fo mai a. Room pakhat chu inkhawmna in (Chapel)
atan an hmang a. An inléngte hnénah chuan aremchang ang
angin Pathian thu an sawi thin. Mahse, chutianga in lama
Pathian thusawi leh mi naran khawlaia Iéngte han kawm vél
chu Judson-a chuan a duh tawk hauh lo. A ram mite nun dan
zia hmanga thuhril theih dan kawng a ngaihtuah reng a.
Buddhist-ho temple ropui tak, Shwe (Sui) Dagon Pagoda an
tih mai pan tGra mipui kal vél an tamzia a hmuhin, chumi
kawngpui kam remchanga in lian sak chu a tum ta a. Burma
ram chu a lum ém avangin hnathawktu réng réngin zing ni
chhuah hma atangin chhln dar 10 thleng hna an thawk a.

www.mizoramsynod.org



http://www.mizoramsynod.org

ADONIRAM JUDSON-A 23

Chhln khaw lum zual lai zawng zawng chuan an hnathawh
chawlhsanin khaw chhilngah in lianpui, a bang nei manglo, a
chung zar hlim duai mai an sakah chuan an inkdwm hlim thin
a. Chutiang In lian chu Zayat (zai-at) an ti a, véng hrang
hrangah hmuh tir a awm thin. Khaw chhling mite thil tih
khawm ang chi réng réng chu Zayat-ah vek an ti thin.

Judson-a chuan chutianga in liana kal khdwm chu Burma
ram mite nun ze mila Chanchin Tha hrilna atan remchang dawn
hlein a hre ta a. Ama sum séngin Buddhist biak in panna
Pagoda Road kawng kamah Zayat chu April 4, 1819-ah a din
ve ta. Chuinah chuan Judson-an thu a sawi a, thil hrang hrang
alo zirtir bawk a, sakhaw chungchanga an zawhna te a chhang
thin. A nupui Nancy-i chuan tlai lamah hmeichheho chu a lo
kawm ve thung a, tangkai takin an hmang zui ta zél a ni.

Kum ruk chhiling chu ringthar pakhat mah siam lovin rim
tak leh beidawng miah lovin rawng an bawl a. Zayat-a a
thusawi ngun taka lo ngaithlatute zingah kum 35 mi, pa rethei
tak, chhlingkua pawh neitawh lo, a hming Maung Nau chuan
thusawi a ngaithla uluk hle tih an hria a. Vawi tam tak thu
ngaithlain a lo kal thin.

Ni khat chu, chutia an inkhdwmnaah chuan Maung Nau-
a chuan Isua ringtu a nih thu amah ngeiin a puang chhuak ta
a. Vawi tam tak inkhdwmnaa a kal hnu chuan Krista
khawngaihnain a nuna thu a sawi avangin baptisma chantir
tdrin Judson-a a ngén a. Anmahni tanpuia an hnéna chéngve
tdrin a dil bawk a. Mahse, Burma ram boruak a thlirin baptisma
chantir an hmanhmawh thei lo. Ava khawpuia lal thar
Bagyidaw-a a lo nih tdk hnu, ram chhiing boruak a rdlmuan
lai takin, June 27, 1819-ah Maung Nau chu baptisma an chantir
ta a ni. Ani hi Burma rama Kristian hmasa ber a lo ni ta. Rei
vak lo hnuah Maung Thahlah leh Maung Byaay ten November
7,1819-ah baptisma an chang ve leh bawk. Thahnemngai taka

rawng an bawl zél avangin Pathianin mal a sdwm a, ringtu
puitling 15 leh naupang tlém téin an belh ta bawk. Lalpa
Zanriah Sakramen an kil pawhin Burma mi Kristiante nén an
kil ho ve thei ta a ni.

Chutianga thil a kal tluan mék lai chuan an ram khawpui
Ava-ah lal thar sual tak a awm tak avangin a thuhrilna in
(zayat)-ah mian lo kal ngam ta lo va. Judson-a chuan sawrkar
phalna neih thuai chu tha bera a hriat avangin an ram lal hmu
tdrin Ava khawpuiah a thianpa Coleman-a nén an kal ta a.
Ava khawpui chu Rangoon atanga mél 300 zeta hla a ni a,
thla khat chhing lawngin an kal a ni. Milem an biakna in sang
bera an lawn lai chuan, “Héng milem biakna inte hi lsua biakna
inah a la chang ang a, héng Buddha biakna hla thu chhamte
hi Kristian hlain a la dm bo vang,” tiin Judson-a chuan a sawi
mawlh mawlh a ni.

Burma ram lal hnénah chuan Bible paruk pék an tum a,
sakhaw zirtirna thusawi phalna an dil bawk a. Lal chuan a
phal lo chiang hle mai, an Bible pawh chu a la duh hek lo. An
thil dil chu an hlawhchham ta a, beidawng takin Rangoon
lamah an kir leh ta a. Ava khawpuia an awm dan Judson-a
chuan a diary-ah heti hian a ziak a, “Lal hmu tdrin ni thum
chhing ni sa tak hnuaiah kein ni tin mél riat kan kal a,
chutianga kan va kalna rah chu a tha thei ang ber a ni,” tiin.
Keini ni ve ta ila chuan, “Kan va kalna chu eng mah lo a ni, a
beidawnthldk hle mai,” tiin kan ziak mai &wm e. Mahse,
Judson-a chuan an thiltih réng réngah chuan Pathianin antana
tha a tih ang berin a hruai niin a ring tlat zél a ni.

Rangoon an thlen hnu chuan an thian Kristiante
hnénah an hlawhchham dan kimchang an han hrilh a. An
zin bo chhling zawngin héng ringtute hirinawm takin an lo
awm a ni. Rangoon-ah chuan a langa Kristiana la inpe si
lo, a rlika Lal Isua chanchin ngaihventu thar an awm zé€l a.

Engtikah emaw chuan an ram lal pawhin Kristianna chu a
dang hlen thei lo vang a, Kristian sakhua hi a la darh zél
ang tih an ring tlat a. Kohhran tiak hlim pawh chu zawi
zawiin a thang ve tial tial a ni.

Burma ram thuneituten Kristianna an dodal nia a lan
z&l avangin missionary Coleman-a leh a nupui chu Arakan
lamah an kal ta a. Judson-a te nupa chu Rangoon-ah an awm
chhunzawm ta zél a. Mahse, a hma lam angin langsar takin
an che ngam ta lo va. A rikin an hnéna lo kalte chu Lal Isua
chanchin an lo hrilh thin. Hetih chhi{ing hian Judson-a chuan
Bible lehlin leh Burma dictionary tlr siamin nasa takin tan a
la thin.

Langsar lo taka kum hnih chhling rawng an bawl mék
laiin a nupui Nancy-i chu a dam thei ta lo va. America lamah
inenkawl tlrin a kaltir a. Thla li lai mai a nupui tel lova a awm
lai chuan amah tlawhtute hnénah thu a zirtir a, Bible lehlin
hna ngawrh takin a thawk reng bawk thin. Chutih lai chuan,
missionary thar damdawi lam thiam Dr. Jonathan Rice-aleh a
nupui leh an fa pakhat nén an lo thleng ve ta bawk a. He
missionary doctor lo thleng hi mi tin hriatah a thang chak hle.
An khawpui Ava-a an lal ber pawhin chu chu a lo hre nghal 3,
amah hmu tdrin a ko ta a. Judson-a te nupa leh Dr. Rice-a chu
lal hmu tQrin an kal ta a. Lawnga an kal laiin Burma leh England
inkar boruak tha lo a chhuak thut a. Ava khawpui an thlen
chuan lalin hmun a pékah ni rei lo te chhlingin in te tak té an
sa a, chu in chép takah chuan an pathumin an khawsa ta a ni.

Chutih lai chuan thu thang mak tak an hre ta a,
“Rangoon chu English miten an la ta,” tih thu a lo ni a. Ava
khawpuia English mi awmte avang a nih ringin Judson-a chu
English mite tdna enthlatuah an puh a, an manta a, an bungrua
zawng zawng pawh sipaiin an laksak vek a ni. A tan chhiing
hian Nancy-i pawhin fanu duhawm tak a nei a, harsa takin a

lo enkawl a. Judson-a chu thi tlra an tihte tanna hmunah an
dah ta a. Nancy-i chuan huaisen takin Governor hnénah a pasal
chhuah theihna tdrin a dil thin.

Atawpah chuan tan in hmun dang, pawn lama hulhliap
neiah an sawn ta a. Ni tin Nancy-i chu a pasal chaw pe tlrin a
vir buai thei hle thin. A rei deuh hnuah phei chuan chuan Nancy-
i chuan tan in pAwnah mau hmangin bk té sak a dil a; mahse,
an phal lo va. Tang véngtu pindan pakhat rim chhe tak leh
chép takah a naute nén, Burma naupang pahnih a awmpuite
nén an chéng ta a. A naupang awmpui pakhat phei chuan
zawnghri (smallpox) a vei a, Nancy-i chuan harsa tak leh buai
takin a enkawl dam hram a ni. A nau neih hlanin Nancy-i chuan
Judson-a chu a tlawh mumal thei lo reng a. Chutih chhiing
chuan a pasal chu thi lek lekin tan inah a lo dam lo va. Buai
tak chungin a enkawl dam leh thei hram a, a [awm hle mai.
Hrehawm taka kum khat leh thla kua a tan hnu chuan Judson-
a chu tan in atangin an chhuah ve thei ta a. Lung ina a tan
chhing zawngin Thuthlung Thar bu pawh hrehawm tuar
chungin a letling chhunzawm zé&l a, a hrehawm tuar pawh thil
tha tih nan a chantir a, chu chu hrehawm tuar dan tha ber
niin a hre thin a ni.

Tan in atanga a chhuah hnuin Rangoon lamah boruak a
ralmuan loh avangin Burma rama British-ho awmhmun
khuarna thar Amherst hmunah an awm ta thung a. Heta an
awm lai hian missionary hna pawh an thawk chhunzawm leh
theita. Burma-English Dictionary leh Bible pum pui lehlin pawh
a chhunzawm leh thei ta. Burma sawrkar leh English-ho
inremna thuthlung tihfel a ngai a. Missionary-ten Burma rama
zalénna an neih ve theih ndn sawrkar lama hma lak tGlin a
hria a, Ava khawpui lamah a kal leh ta a. Rei lo té zin tlra
inngai chu rei tak a cham a ngai ta tlat mai. Ava khawpuia a
cham chhiing hian a nupui duh tak Nancy-i chu khawsikin a

na a, rin loh takin a thi ta thut mai a. A fanu thihsan Maria-i
pawh chu Judson-a lo haw leh hnu thla thumnaah a thive leh
ta bawk a. Amah chauhin Judson-a chu a chénna inah a awm
ta ani.

Ambherst hmuna awm chu ralmuang hle mah se Judson-
a chuan Burma mite zinga rawngbawl chu Pathianin a kohna
ni zéla a ngaih avangin, Nancy-i thih hnu chuan Moulmein
khaw lamah a kal ta a. He hmunah hian thian missionary Pu
Wade-a te nupa chu an lo thawk a. Judson-a leh Pu Wade-a
te nupa chuan Zayat an siam ve leh ta a. Mi tam takin an thu
zirtirna an rawn ngaihven a, Chanchin Tha an hrilh a, ringtua
inpe pawh an neih belh zél a. Kohhran duhawm tak tak a ding
ta zé&l a ni. Mahse, Rangoon chhuahsan rei chu a tha lovin a
hria a, Rangoon lamah a kal leh ta a. Sawrkar lamin a
hnathawh apiang an dodal zél a. Chuti chung pawhin Kristiante
chu a rk tein a tichak a, a zirtir zél thin. A thu ziah te a rlkin
a sem darh zél a, China ram atanga lo kalte pawhin a thu ziah
(Gospel Tract) chu an dil thin. Judson-a chuan ngawih a tdl
hunah pawh ngawi rengin rawng a bawl a. Bible Tract tam
zawk chu a rdkin a sem reng a, Bible lehlin hna pawh rim
takin a thawk chhunzawm reng a ni.

Rangoon-a a awm mék laiin Moulmein hmuna
missionary Boardman-a chu a thih thut avangin chumi hmuna
rawngbawl tdrin a kir leh a ngai ta. Karen-ho zingah te a zin
kual a, hmun tam takah kohhran a phun bawk a. Thuthlung
Hlui lehlin hna pawh a bei ngawrh lehzual a ni.

Kum 1834 April thlaah Boardman-a nupui thihsan, Sarah
Boardman-i nén chuan an innei leh a. Fanu Abbie-i leh fapa
pahnih Adoniram-a leh Elnathan-a te an nei leh a ni.

Judson-a hi Burmese-ho zinga thawktu mai nilovin Karen
hnam zinga rawngbawltu hmasa ber a ni bawk. Kum 1827

khan Karen mite zingah rawng a bawl tan a. Ava khawpuiah
Karen mi sala an man Ko Tha Byu chu a tlan (chhan chhuak)
a, arawngbawl zélna atan ani hi a tangkai hle a ni. Judson-an
baptisma a chantir hnuah a chipuite awmna Salween lui dung
ram hnuaiah a luhchilhtir a, mi tam tak ringtu an lo nih phah
ta nghe nghe a ni.

Missionary tum ruh Judson-a hian harsatna leh
vanduaina tam tak tawk chungin hma a la thar reng a.
Moulmein kohhranah ringtu 84 a enkawl bawk a. Hmun hrang
hrangah kohhran 100 lai a din hman bawk. Ringtu 8000 chuang
a siam hman a ni. Burma Bible pum pui lehlin nan hian kum
22 lai hun a hmang. English Bible atanga letling tawp mai
lovin, Hebrai leh Grik tawng Bible chu rinpui berah hmangin
sap tawng Bible dang te nén a siam rem a. Mission hna dang
tal tam tak thawk chungin ni tin Bible chang 25-30 chu a dik
thei ang bera lehlin a tum ngar ngar thin. Thuthlung Hlui bu
pum pui chu January 31, 1834-ah letling zovin Pathian kutah
a hlan a, Thuthlung Thar bute nOna a ennawn hnuhnung ber
chu February 1839-ah Calcutta lama chhut tdrin a thawn fel
theia ni. Kum 1840-ah chuan mipui chhiar theih trin chhuah
a ni ta a ni. Moulmein-ah thuhrilna in, Zayat a din thar leh a,
ni tin a thusawi ngaihventute a kdwm thin. Ringtua a siam
thenkhatte chu thuhrila zin chhuak tlrin a tir a. Zayat-ah pawh
thk tin pakhat zél thuhril tirin a hruai thin. Tlai lamah chuan
ringtute a inkhawmpui thin.

A hun hnuhniing

Adoniram Judson-a chu aw rawl tha ni mah se a chuap
leh a hrawk a nat fo avangin a tawng tha thei ta lo va. Bible
bu pum a lehlin zawh hnuah Burma dictionary a bei zui leh a.
English tawng pawh hmang ngai mang lo khawpin Burma
tawng chu a thiam nal hle. Mahse, a nupui Sarah-i hrisél loh
vangin America pana an haw rih a ngai a. An haw kawnga an

kal laiin St. Helena thliarkarah a nupui Sarah-i chu a thi leh
ta mai a, chutah chuan an phiim ta a ni. A fate pathum an
nu ngaia tap tap te hném chungin America ram chu an
thleng a. Kum 32 lai a lo chhuahsan tawh Americachualo
danglam hle tawh mai. Kawngpui te a lo tha hle tawh a,
Biak In ropui tak tak te a lo ding tawh a. Missionary Society
lian pui pui a lo awm thluah tawh tih a hriat chuan a lawm
hle a ni. Mi tam takte duhsakna a dawng a, hmun tam takah
thu an sawitir a ni.

Mahse, America-ah a rilru a awm nghet thei lo. Nupui
dang Emily Chubbuck-i a nei leh a. An nupa chuan Burma
ram bawk chu an pan leh ta. Rangoon an thlen chuan an
mission in chu bak leh thosiin a lo khat tih mai tlr a ni a,
chutiang karah chuan an awm a ngai leh ta a ni. Kristian
sakhua chu sawrkar lam atangin huatna a lo nasa hle mai
a. An chénnainah chuan a hna la zawh loh dictionary siam
chu ngawrh zawkin a chhunzawm leh ta a. Mission hna lam
chu eng mah a thawh hleih theih loh a ni ber mai. Pawisa
hlutna a tlak hniam thut avang leh America lam atanga
sum lo kal a tlém tak bawk avangin Rangoon-ah an awm
reng thei lo va, Moulmein lamah an awm leh a ngai a.
Burma dictionary chu a bei chhunzawm zé&l a, volume hnihah
a then a. A hmasa zawk chu English-Burmese a ni a, chu
chu kum 1849-ah a siam zo thei a. A hnuhnung zawk chu
Burmese-English dictionary a ni thung. Hei erawh hi chu a
zo vek hman ta lo a ni.

Judson-a chu a lo hritlang a, a khua a sik a, a hrawk a
na a, a ke te a lo viing a, chuap lam natna te, kawthalo leh
santén natna ten a tlak buak ta zél bawk a. A nupui Emily-i
chuan a theihtawpin doctor te a panpui a; mahse, eng mah a
thatpui theisilo. A hrisélna a lo tlahniam tial tial a, Mauritius-
ainenkawl tra kal thain an hria a, an kal ta a. Thui tak pawh

www.mizoramsynod.org



http://www.mizoramsynod.org

ADONIRAM JUDSON-A 30

lawnga an kal hmain April 12, 1850 tlai dar 4-ah Krista pasaltha
huaisen, missionary ropui chu Bay of Bengal tuipuia an kal
laiin a thi ta a. Vuitu mumal pawh nei lovin a ruang chu
tuipuiah paihin an vui liam ta nghal a ni.

Adoniram Judson-a thih dan hialungchhiatthlak hle mai.
A hmangaih Burma rama Kristianten an vui liam theilo va, a
pianna America rama Kristianten an thlah liam thei hek lo. A
vuitute chu lawnga a chuanpui mi tlém té an ni a, a thlan
ropui tak Pathianin a lo ruatsak chu Bay of Bengal tuipui zau
a ni. A ruang lo hmuaktute chu tuifinriata sangha lian te an
ni. Missionary ropui chu tlawm taka thlah liam ni mah se, van
mite chuan Lalpa Isua Krista tdna rawngbawltu inpe zo vek
chu lo lawmin, ropui takin, “Bdwih tha leh rinawm, i ti tha e,
tlém te chungah i rinawm a, tam tak chungah ka awmtir ang
che; i puldwmnaah IGt rawh” (Mt 25:23) tiin an lo hmuak ve
ngei ang.

Adoniram Judson-a nun hi entawn tdr hlir a ni kan ti
thei ang. Pathian rawngbawl! hna rau rauah pawh hmun
nuamsaa thawh aiin Pathian hre ngailote awmna ram hla tak
leh hmun hrehawma rawngbawl a thlang zawk a. A theihna
hlu ber chu Pathian hmanrua atan a hlan ral vek a ni. Engkimah
dawh thei takin a tuar hram hram zél a, chhel takin a tana
Pathianin kawng a hawn chu a nghak thin. Sawrkar a dodal
ngai lo va, nun chép taka a awm pawhin a tangkai thei ang
berin a hmang mai thin. Mi ramah ama hnam zia a phim bo
va, ram mite nun zia mila rawng a bawl hi a entawn tlak hle a
ni. Hrehawmna, lungngaihna leh manganna tlr a lo thlen
pawhin thil tha tihna remchang atan a hmang tangkai hlauh
zawk z€l a, chling harsatnate chu a inhnehtir ngai lo. Eng mahin
missionary ropui Adoniram Judson-a kha Pathian rawng a
bawlna kawngah a tibeidawng ve ngai lo a ni.

